
॥  গীতগোবিংদম্  ॥
॥  অষ্টপদী  ॥

॥  শ্রী  গোপালক  ধ্যানম্  ॥

যদ্গোপীবদনেংদুমংডনমভূত্কস্তূরিকাপত্রকং
যল্লক্ষ্মীকুচশাতকুংভ  কলশে  ব্যাগোচমিংদীবরম্  ।
যন্নির্বাণবিধানসাধনবিধৌ  সিদ্ধাংজনং  যোগিনাং
তন্নশ্যামলমাবিরস্তু  হৃদযে  কৃষ্ণাভিধানং  মহঃ  ॥  1
॥

॥  শ্রী  জযদেব  ধ্যানম্  ॥

রাধামনোরমরমাবররাসলীল -গানামৃতৈকভণিতং
কবিরাজরাজম্  ।
শ্রীমাধবার্চ্চনবিধবনুরাগসদ্ম -
পদ্মাবতীপ্রিযতমং  প্রণতোস্মি  নিত্যম্  ॥  2 ॥

শ্রীগোপলবিলাসিনী  বলযসদ্রত্নাদিমুগ্ধাকৃতি
শ্রীরাধাপতিপাদপদ্মভজনানংদাব্ধিমগ্নোঽনিশম্  ॥
লোকে  সত্কবিরাজরাজ  ইতি  যঃ  খ্যাতো  দযাংভোনিধিঃ  তং
বংদে  জযদেবসদ্গুরুমহং  পদ্মাবতীবল্লভম্  ॥  3 ॥

॥  প্রথমঃ  সর্গঃ  ॥
॥  সামোদদামোদরঃ  ॥

মেঘৈর্মেদুরমংবরং  বনভুবঃ  শ্যামাস্তমালদ্রুমৈ -
র্নক্তং  ভীরুরযং  ত্বমেব  তদিমং  রাধে  গৃহং  প্রাপয  ।
ইত্থং  নংদনিদেশিতশ্চলিতযোঃ
প্রত্যধ্বকুংজদ্রুমং  রাধামাধবযোর্জযংতি
যমুনাকূলে  রহঃকেলযঃ  ॥  1 ॥

বাগ্দেবতাচরিতচিত্রিতচিত্তসদ্মা
পদ্মাবতীচরণচারণচক্রবর্তী  ।
শ্রীবাসুদেবরতিকেলিকথাসমেতং  এতং  করোতি
জযদেবকবিঃ  প্রবংধম্  ॥  2 ॥



যদি  হরিস্মরণে  সরসং  মনো  যদি  বিলাসকলাসু  কুতূহলম্
।
মধুরকোমলকাংতপদাবলীং  শৃণু  তদা  জযদেবসরস্বতীম্  ॥
3 ॥

বাচঃ  পল্লবযত্যুমাপতিধরঃ  সংদর্ভশুদ্ধিং  গিরাং
জানীতে  জযদেব  এব  শরণঃ  শ্লাঘ্যো  দুরূহদ্রুতে  ।
শৃংগারোত্তরসত্প্রমেযরচনৈরাচার্যগোবর্ধন -
স্পর্ধী  কোঽপি  ন  বিশ্রুতঃ  শ্রুতিধরো  ধোযী
কবিক্ষ্মাপতিঃ  ॥  4 ॥

॥  গীতং  1 ॥

প্রলযপযোধিজলে  ধৃতবানসি  বেদম্  ।
বিহিতবহিত্রচরিত্রমখেদম্  ॥
কেশব  ধৃতমীনশরীর  জয  জগদীশ  হরে  ॥  1 ॥

ক্ষিতিরতিবিপুলতরে  তব  তিষ্ঠতি  পৃষ্ঠে  ।
ধরণিধরণকিণচক্রগরিষ্ঠে  ॥
কেশব  ধৃতকচ্ছপরূপ  জয  জগদীশ  হরে  ॥  2 ॥

বসতি  দশনশিখরে  ধরণী  তব  লগ্না  ।
শশিনি  কলংককলেব  নিমগ্না  ॥
কেশব  ধৃতসূকররূপ  জয  জগদীশ  হরে  ॥  3 ॥

তব  করকমলবরে  নখমদ্ভুতশৃংগম্  ।
দলিতহিরণ্যকশিপুতনুভৃংগম্  ॥
কেশব  ধৃতনরহরিরূপ  জয  জগদীশ  হরে  ॥  4 ॥

ছলযসি  বিক্রমণে  বলিমদ্ভুতবামন  ।
পদনখনীরজনিতজনপাবন  ॥
কেশব  ধৃতবামনরূপ  জয  জগদীশ  হরে  ॥  5 ॥

ক্ষত্রিযরুধিরমযে  জগদপগতপাপম্  ।
স্নপযসি  পযসি  শমিতভবতাপম্  ॥
কেশব  ধৃতভৃঘুপতিরূপ  জয  জগদীশ  হরে  ॥  6 ॥

বিতরসি  দিক্ষু  রণে  দিক্পতিকমনীযম্  ।
দশমুখমৌলিবলিং  রমণীযম্  ॥
কেশব  ধৃতরামশরীর  জয  জগদীশ  হরে  ॥  7 ॥

বহসি  বপুষি  বিশদে  বসনং  জলদাভম্  ।
হলহতিভীতিমিলিতযমুনাভম্  ॥



কেশব  ধৃতহলধররূপ  জয  জগদীশ  হরে  ॥  8 ॥

নিংদসি  যজ্ঞবিধেরহহ  শ্রুতিজাতম্  ।
সদযহৃদযদর্শিতপশুঘাতম্  ॥
কেশব  ধৃতবুদ্ধশরীর  জয  জগদীশ  হরে  ॥  9 ॥

ম্লেচ্ছনিবহনিধনে  কলযসি  করবালম্  ।
ধূমকেতুমিব  কিমপি  করালম্  ॥
কেশব  ধৃতকল্কিশরীর  জয  জগদীশ  হরে  ॥  10 ॥

শ্রীজযদেবকবেরিদমুদিতমুদারম্  ।
শৃণু  সুখদং  শুভদং  ভবসারম্  ॥
কেশব  ধৃতদশবিধরূপ  জয  জগদীশ  হরে  ॥  11 ॥

বেদানুদ্ধরতে  জগন্নিবহতে  ভূগোলমুদ্বিভ্রতে
দৈত্যং  দারযতে  বলিং  ছলযতে  ক্ষত্রক্ষযং  কুর্বতে  ।
পৌলস্ত্যং  জযতে  হলং  কলযতে  কারুণ্যমাতন্বতে
ম্লেচ্ছান্মূর্চ্ছযতে  দশাকৃতিকৃতে  কৃষ্ণায
তুভ্যং  নমঃ  ॥  5 ॥

॥  গীতং  2 ॥

শ্রিতকমলাকুচমংডল ! ধৃতকুংডল ! ।
কলিতললিতবনমাল ! জয , জয , দেব ! হরে ! ॥  1 ॥

দিনমণীমংডলমংডন ! ভবখংডন ! ।
মুনিজনমানসহংস ! জয , জয , দেব ! হরে ! ॥  2 ॥

কালিযবিষধরগংজন ! জনরংজন ! ।
যদুকুলনলিনদিনেশ ! জয , জয , দেব ! হরে ! ॥  3 ॥

মধুমুরনরকবিনাশন ! গরুডাসন ! ।
সুরকুলকেলিনিদান ! জয , জয , দেব ! হরে ! ॥  4 ॥

অমলকমলদললোচন ! ভবমোচন্ ! ।
ত্রিভুবনভবননিধান ! জয , জয , দেব ! হরে ! ॥  5 ॥

জনকসুতাকৃতভূষণ ! জিতদূষণ ! ।
সমরশমিতদশখংঠ ! জয , জয , দেব ! হরে ! ॥  6 ॥

অভিনবজলধরসুংদর ! ধৃতমংদর ! ।
শ্রীমুখচংদ্রচকোর ! জয , জয , দেব ! হরে ! ॥  7 ॥

শ্রীজযদেবকবেরিদং  কুরুতে  মুদম্  ।
মংগলমুজ্জ্বলগীতং ; জয , জয , দেব ! হরে ! ॥  8 ॥



পদ্মাপযোধরতটীপরিরংভলগ্ন -কাশ্মীরমুদ্রিতমুরো
মধুসূদনস্য  ।
ব্যক্তানুরাগমিব  খেলদনংগখেদ -
স্বেদাংবুপূরমনুপূরযতু  প্রিযং  বঃ  ॥  6 ॥

বসংতে  বাসংতীকুসুমসুকুমারৈরবযবৈ -র্ভ্রমংতীং
কাংতারে  বহুবিহিতকৃষ্ণানুসরণাম্  ।
অমংদং  কংদর্পজ্বরজনিতচিংতাকুলতযা  বলদ্বাধাং
রাধাং  সরসমিদমুচে  সহচরী  ॥  7 ॥

॥  গীতং  3 ॥

ললিতলবংগলতাপরিশীলনকোমলমলযসমীরে  ।
মধুকরনিকরকরংবিতকোকিলকূজিতকুংজকুটীরে  ॥
বিহরতি  হরিরিহ  সরসবসংতে  নৃত্যতি  যুবতিজনেন  সমং
সখি  বিরহিজনস্য  দুরংতে  ॥  1 ॥

উন্মদমদনমনোরথপথিকবধূজনজনিতবিলাপে  ।
অলিকুলসংকুলকুসুমসমূহনিরাকুলবকুলকলাপে  ॥  2 ॥

মৃগমদসৌরভরভসবশংবদনবদলমালতমালে  ।
যুবজনহৃদযবিদারণমনসিজনখরুচিকিংশুকজালে  ॥  3 ॥

মদনমহীপতিকনকদংডরুচিকেশরকুসুমবিকাসে  ।
মিলিতশিলীমুখপাটলিপটলকৃতস্মরতূণবিলাসে  ॥  4 ॥

বিগলিতলজ্জিতজগদবলোকনতরুণকরুণকৃতহাসে  ।
বিরহিনিকৃংতনকুংতমুখাকৃতিকেতকদংতুরিতাশে  ॥  5 ॥

মাধবিকাপরিমলললিতে  নবমালিকজাতিসুগংধৌ  ।
মুনিমনসামপি  মোহনকারিণি  তরুণাকারণবংধৌ  ॥  6 ॥

স্ফুরদতিমুক্তলতাপরিরংভণমুকুলিতপুলকিতচূতে  ।
বৃংদাবনবিপিনে  পরিসরপরিগতযমুনাজলপূতে  ॥  7 ॥

শ্রীজযদেবভণিতমিদমুদযতি  হরিচরণস্মৃতিসারম্  ।
সরসবসংতসমযবনবর্ণনমনুগতমদনবিকারম্  ॥  8 ॥

দরবিদলিতমল্লীবল্লিচংচত্পরাগ -
প্রকটিতপটবাসৈর্বাসযন্  কাননানি  ।
ইহ  হি  দহতি  চেতঃ  কেতকীগংধবংধুঃ
প্রসরদসমবাণপ্রাণবদ্গংধবাহঃ  ॥  8 ॥



উন্মীলন্মধুগংধলুব্ধমধুপব্যাধূতচূতাংকুর -
ক্রীডত্কোকিলকাকলীকলকলৈরুদ্গীর্ণকর্ণজ্বরাঃ  ।
নীযংতে  পথিকৈঃ  কথংকথমপি  ধ্যানাবধানক্ষণ -
প্রাপ্তপ্রাণসমাসমাগমরসোল্লাসৈরমী  বাসরাঃ  ॥  9 ॥

অনেকনারীপরিরংভসংভ্রম -
স্ফুরন্মনোহারিবিলাসলালসম্  ।
মুরারিমারাদুপদর্শযংত্যসৌ  সখী  সমক্ষং  পুনরাহ
রাধিকাম্  ॥  10 ॥

॥  গীতং  4 ॥

চংদনচর্চিতনীলকলেবরপীতবসনবনমালী  ।
কেলিচলন্মণিকুংডলমংডিতগংডযুগস্মিতশালী  ॥
হরিরিহমুগ্ধবধূনিকরে  বিলাসিনি  বিলসতি  কেলিপরে  ॥
1 ॥

পীনপযোধরভারভরেণ  হরিং  পরিরম্য  সরাগম্  ।
গোপবধূরনুগাযতি  কাচিদুদংচিতপংচমরাগম্  ॥  2 ॥

কাপি  বিলাসবিলোলবিলোচনখেলনজনিতমনোজম্  ।
ধ্যাযতি  মুগ্ধবধূরধিকং  মধুসূদনবদনসরোজম্  ॥  3 ॥

কাপি  কপোলতলে  মিলিতা  লপিতুং  কিমপি  শ্রুতিমূলে  ।
চারু  চুচুংব  নিতংববতী  দযিতং  পুলকৈরনুকূলে  ॥  4 ॥

কেলিকলাকুতুকেন  চ  কাচিদমুং  যমুনাজলকূলে  ।
মংজুলবংজুলকুংজগতং  বিচকর্ষ  করেণ  দুকূলে  ॥  5 ॥

করতলতালতরলবলযাবলিকলিতকলস্বনবংশে  ।
রাসরসে  সহনৃত্যপরা  হরিণা  যুবতিঃ  প্রশশংসে  ॥  6 ॥

শ্লিষ্যতি  কামপি  চুংবতি  কামপি  কামপি  রমযতি  রামাম্
।
পশ্যতি  সস্মিতচারুপরামপরামনুগচ্ছতি  বামাম্  ॥  7 ॥

শ্রীজযদেবকবেরিদমদ্ভুতকেশবকেলিরহস্যম্  ।
বৃংদাবনবিপিনে  ললিতং  বিতনোতু  শুভানি  যশস্যম্  ॥  8 ॥

বিশ্বেষামনুরংজনেন  জনযন্নানংদমিংদীবর -
শ্রেণীশ্যামলকোমলৈরুপনযন্নংগৈরনংগোত্সবম্  ।
স্বচ্ছংদং  ব্রজসুংদরীভিরভিতঃ
প্রত্যংগমালিংকিতঃ  শৃংগারঃ  সখি  মূর্তিমানিব  মধৌ
মুগ্ধো  হরিঃ  ক্রীডতি  ॥  11 ॥



অদ্যোত্সংগবসদ্ভুজংগকবলক্লেশাদিবেশাচলং
প্রালেযপ্লবনেচ্ছযানুসরতি  শ্রীখংডশৈলানিলঃ  ।
কিং  চ  স্নিগ্ধরসালমৌলিমুকুলান্যালোক্য
হর্ষোদযা -দুন্মীলংতি  কুহূঃ  কুহূরিতি  কলোত্তালাঃ
পিকানাং  গিরঃ  ॥  12 ॥

রাসোল্লাসভরেণবিভ্রমভৃতামাভীরবামভ্রুবা -
মভ্যর্ণং  পরিরম্যনির্ভরমুরঃ  প্রেমাংধযা  রাধযা  ।
সাধু  ত্বদ্বদনং  সুধামযমিতি  ব্যাহৃত্য  গীতস্তুতি -
ব্যাজাদুদ্ভটচুংবিতস্মিতমনোহরী  হরিঃ  পাতু  বঃ  ॥  13
॥

॥  ইতি  শ্রীগীতগোবিংদে  সামোদদামোদরো  নাম  প্রথমঃ
সর্গঃ  ॥

